ՀԻՄՆԱՎՈՐՈՒՄ

«ՄԵԿ ԱՆՁԻՑ ԳՆՄԱՆ ԸՆԹԱՑԱԿԱՐԳՈՎ ԳՆՄԱՆ ԳՈՐԾԸՆԹԱՑ ԿԱԶՄԱԿԵՐՊԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ՎԵՐԱԲԵՐՅԱԼ

1. Անհրաժեշտությունը
«Գնման գործընթացը կազմակերպելու մասին» Հայաստանի Հանրապետության կառավարության որոշման նախագծի (այսուհետ՝ Նախագիծ) մշակումը պայմանավորված է հայրենադարձության ոլորտում պետական քաղաքականության միասնականության ապահովման և հայրենադարձված ու հայրենադարձվել ցանկացող հայրենակիցներին «մեկ պատուհանի սկզբունքով» մատչելի, որակյալ և օպերատիվ ծառայություններ մատուցելու ունակ ինտեգրման կենտրոնին անհրաժեշտ գնման գործընթաց կազմակերպելու առանձնահատկությունների սահմանման անհրաժեշտությամբ:

2. Ընթացիկ իրավիճակը և խնդիրները
Հայրենադարձության ինտեգրման կենտրոնը (այսուհետ՝ Կենտրոն), իր տեսակով առաջինը կլինի Հայաստանում, կգործի որպես միասնական ռեսուրս-կենտրոն հայրենադարձների ինտեգրման համար, որով էականորեն կբարելավվի ողջ գործընթացի հասանելիությունն ու արդյունավետությունը:  Հայաստանում նմանօրինակ հագեցած ծառայություններ ու ժամանակակից պայմաններ ու վերազինում ունեցող կենտրոնի անհրաժեշտությունը զգալի է եղել մասնավորապես սիրիական հակամարտությունից ի վեր, լիբանանյան ճգնաժամից հետո:
Ներկայումս ՀՀ վարչապետի աշխատակազմի սփյուռքի գործերի գլխավոր հանձնակատարի գրասենյակը (այսուհետ՝ Գրասենյակ) իր կադրային սակավ ռեսուրսերով իրականացնում է հայրենադարձության և հայրենադարձների ինտեգրման հետ կապված աշխատանքը, ինչը բավարար չէ հայրենադարձության և հայրենադարձների ինտեգրման հետ կապված խնդիրների արդյունավետ լուծման համար: 
Անհրաժեշտ են ենթակառուցվածքներ, մասնավորապես համապատասխան պայմաններին բավարարող Կենտրոն, որը կտրամադրի՝
- անհատականացված ծառայություններ սփյուռքի հայության շրջանում տարածում ունեցող գերակա լեզուներով՝ անգլերեն, ռուսերեն, և արևմտահայերեն,
- խորհրդատվություն և գործնական աջակցություն հայրենադարձներին հետևյալ ոլորտներում՝ փաստաթղթավորման, անձնական գույքի և բիզնեսի տեղափոխության, առողջապահական, կրթամշակութային, սոցիալ-տնտեսական, զբաղվածության և աշխատանքի, զինվորական հաշվառման և ծառայության, օրենսդրական, հարկային, բանկային գործարքների և ֆինանսների, իսկ վտանգված սփյուռքյան համայնքներից արտակարգ իրավիճակների հետևանքով զգալի ներգաղթի դեպքում առաջացած և հրատապ համարվող խնդիրների արագ լուծման հնարավորություն: Բարձրացվող հարցերին համապատասխան լուծումներ գտնելու համար կսահմանվի հստակ ժամկետ, փոխգործակցություն պետական ու հասարակական մարմինների միջև:
«1156. Հայաստան-Սփյուռք գործակցություն» ծրագրի «11013. Հայրենադարձության և ինտեգրման  կենտոն» միջոցառման շրջանակներում (այսուհետ՝ Միջոցառում) ծառայությունների իրականացումը կարող է իրականացվել առանձնացված և  բարեկարգ տարածքում տարեկան հազարավոր հայրենակիցների սպասարկումն ու գործընթացի սահուն անցկացումն ապահովելու համար: 
Այդ նպատակով Պետական գույքի կառավարման կոմիտեի կողմից առաջարկվել են (ցույց են տրվել) 4 տարածքներ, սակայն դրանցից և ոչ մեկը չեն համապատասխանել Կենտրոնի արդյունավետ գործունեության պայմաններին: 
Միջոցառման շրջանակներում՝ կենտրոնի աշխատանքներն ամբողջական ծավալով իրակնացնելու, ինչպես նաև նրա առջև դրված խնդիրների հրատապ լուծման նպատակով նախընտրելի են համարվել՝ կնքել «Տարածքի անհատույց օգտագործման և վճարովի ծառայությունների մատուցման» պայմանագիր (այսուհետ՝ Պայմանագիր) «Հրայր և Աննա Հովնանյան ֆաունդեյշն» կորպորացիայի մասնաճյուղի (այսուհետ՝ Կազմակերպության) հետ` հաշվի առնելով այն հանգամանքը, որ հիշյալ Կազմակերպության կողմից Միջոցառման կազմակերպման նպատակով, անհատույց օգտագործման իրավունքով Երևանի Կենտրոն վարչական շրջանի տարածքում տրամադրվելու է բարեկարգված և վերանորոգված տարածք, որի սպասարկման ծառայությունները (մաքրություն, անվտանգություն, օդափոխություն, օդորակում, ջեռուցում և այլն) տրամադրվելու են Կազմակերպության կողմից: Միաժամանակ այդ մոտեցումն առաջացել է այն իրականությունից, որ նշված ծառայությունների բաժանորդը հանդիսանում է միայն հիշյալ Կազմակերպությունը, իսկ Գրասենյակը, տվյալ դեպքում, որպես նոր բաժանորդ չի կարող հանդիսանալ:
Պայմանագրով նախատեսվում է ծառայությունների գնման գործընթացը կազմակերպել  «Գնումների մասին» ՀՀ օրենքի  23-րդ հոդվածի, 1-ին մասի  1-ին կետի, Հայաստանի Հանրապետության կառավարության 2017 թվականի մայիսի 4-ի N 526-Ն որոշմամբ հաստատված՝ գնումների գործընթացի կազմակերպման կարգի 23-րդ կետի 4-րդ ենթակետի աղյուսակի 4-րդ տողի հիման և 53-րդ կետի 1-ին ենթակետի պահանջներին համապատասխան` մեկ անձից գնում կատարելու ընթացակարգով: 
«Գնումների մասին» ՀՀ օրենքի  23-րդ հոդվածի, 1-ին մասի 1-ին կետի պահանջները կիրառելի են, քանի որ գնման ենթակա ծառայությունները հնարավոր է ձեռք բերել միայն մեկ անձից, որը պայմանավորված է նրա հեղինակային և հարակից իրավունքներով, հատուկ կամ բացառիկ իրավունքի առկայությամբ:
Ընդ որում, ներկայացվող Նախագծով առաջարկվում է թույլատրել ՀՀ վարչապետի աշխատակազմին, գնում իրականցնել կազմակերպությունից ծառայությունները (սպասարկման  վճարները, այսինքն մատուցվող ծառայությունների ծախսը՝ բացառությամբ հեռախոսակապի և ինտերնետային ծառայությանների), ինչպես նաև տարածքի անհատույց օգտագործման պայմանից առաջացող շահութահարկը և ԱԱՀ-ը ձեռք բերելու համար: 
Սպասարկման ծախսերի ամսական վճարումների գումարը, բացի վճարվող ծառայությունների գումարից, իր մեջ ներառում է նաև տարածքի անհատույց իրավունքով տրամադրումից առաջացող հարկերը: Տարածքի անհատույց օգտագործման գործարքից առաջացած շահութահարկի և ԱԱՀ գանձումը պայմավորված է Հարկային օրենսգրքի 62-րդ հոդվածի 9-րդ մասի և 109-րդ հոդվածի 1-ին մասի 2-րդ կետի պահանջներով:
Ամսական սպասարկման  վճարը կկազմի շուրջ 605,671 ՀՀ դրամ, որից՝ 337,671                                 ՀՀ դրամը զուտ սպասարկման վճարն է, իսկ 268,000 ՀՀ դրամը տարածքի անհատույց օգտագործման գործարքից առաջացող հարկերը (շահութահարկ և ԱԱՀ), որոնք փոխառուի՝ ՀՀ վարչապետի աշխատակազմի պարտականությունն են և պետք է զուտ սպասարկման վճարի հետ միասին, ամսական կտրվածքով փոխհատուցվեն փոխատուին՝ Կազմակերպությանը՝ վերջինիս կողմից պետության նկատմամբ ստանձնած հարկային պարտավորությունները կատարելու համար: Սպասարկման ծառայությունների բացվածքը տրված է հիմնավորմանը կից աղյուսակում: 
Իսկ Կազմակերպությունը իր սեփականությունը հանդիսացող ք.Երևան, Հանրապետության 37 շենքի նկուղային հարկում գտնվող 309 քմ. մակերեսով տարածքը տրամադրում է Կենտրոնին անհատույց օգտագործման համար: Կազմակերպությունը նախապես հոգում է պրոֆեսիոնալ դիզայների կողմից մշակված նախագծման աշխատանքների և վերանորոգման բոլոր ծախսերը:
Հայաստանի Հանրապետության կառավարության 2017 թվականի մայիսի 4-ի                                N 526-Ն որոշման 23-րդ կետի 4-րդ ենթակետը սահմանում է, որ գնման ընթացակարգը կազմակերպելիս «Գնումների մասին» ՀՀ օրենքի  3-րդ բաժնով նախատեսված պայմաններից բացի, պետք է հաշվի առնել ծառայության այն ծախսերը, որոնք կատարվելու են «Գնումների մասին» օրենքի 23-րդ հոդվածի 1-ին մասի 1-ին կետի հիման վրա` հատուկ կամ բացառիկ իրավունքի առկայության հիմքով: 
Բացի այդ Հայաստանի Հանրապետության կառավարության 2017 թվականի մայիսի 4-ի N 526-Ն որոշման 53-րդ կետի 1-ին ենթակետի համաձայն՝ «Պայմանագրի գինը կարող է լինել գործոնային` այդ պայմանը հրավերով ու պայմանագրով նախատեսված լինելու դեպքում, եթե՝ պայմանագրով նախատեսված ապրանքները մատակարարվում, ծառայությունները մատուցվում և աշխատանքները կատարվում են պայմանագրի կնքման օրվանից երեք տարին գերազանցող ժամանակահատվածում` միայն երեք տարին գերազանցող ժամանակահատվածի համար պայմանագրով նախատեսված գների փոփոխության հնարավորությամբ»: Տվյալ դեպքում Պայմանագիրը կնքվում է 5 տարի ժամկետով, պայմանով, որ երկու կողմերն էլ կարող են Պայմանագիրն ամբողջությամբ կամ մասնակիորեն վերանայել, լուծել կամ փոփոխել, ներառյալ սպսարկման վճարը, յուրաքանչյուր տարվա վերջում՝ բոլոր 5 տարիների ընթացքում, վճարումները կատարելով փաստացի մատուցված ծառայությունների համար: Ուստի Հայաստանի Հանրապետության կառավարության 2017 թվականի մայիսի 4-ի N 526-Ն որոշման 53-րդ կետի 1-ին ենթակետով հաստատված պահանջները, այն է՝ պայմանագրով նախատեսված ապրանքները մատակարարվում, ծառայությունները մատուցվում և աշխատանքները կատարվում են պայմանագրի կնքման օրվանից 3 տարին գերազանցող ժամանակահատվածում` միայն 3 տարին գերազանցող ժամանակահատվածի համար պայմանագրով նախատեսված գների փոփոխության հնարավորությամբ կիրառելի չէ: 

3. Տվյալ բնագավառում իրականացվող քաղաքականությունը
Նախագծով սահմանվող կարգավորումների միջոցով նախատեսվում է ձևավորել հայրենադարձության և ինտեգրման գործընթացը սպասարկող եզակի կենտրոն, ինչպես նաև վտանգված սփյուռքյան համայնքներից արտակարգ իրավիճակների հետևանքով զգալի ներգաղթի դեպքում առաջացած և հրատապ համարվող խնդիրների արագ լուծման հնարավորություն: Կենտրոնի գտնվելու վայրը (Երևան քաղաքի Կենտրոն համայնքում), տարածքի ամբողջությամբ կառուցված, հարդարված և կահավորված լինելը, բավարար աշխատանքային պայմանների ապահովումը հնարավորություն կտա արդյունավետ իրականացնել տվյալ բնագավառում իրականացվող քաղաքականությունը:

4. Կարգավորման նպատակը և բնույթը
Նախագծով առաջարկվում է ՀՀ վարչապետի աշխատակազմին թույլատրել մեկ անձից գնման ընթացակարգով Կազմակերպությունից գնել միայն ծառայությունները (սպասարկման  վճարները՝ տարածքի անշարժ գույքի hարկը, տարածքի անհատույց օգտագործման պայմանից առաջացող շահութահարկը և ԱԱՀ-ը և մատուցվող ծառայությունների ծախսը՝ բացառությամբ հեռախոսակապի և ինտերնետային ծառայության): Նպատակն է ձևավորել հայրենադարձության կազմակերպման ու խթանման գործընթացի ժամանակ առաջացած և հրատապ համարվող խնդիրներին հնարավորինս օպերատիվ արձագանքման հնարավորությունը և Կենտրոնի տեխնիկական սպասարկման ապահովումը: 

5.Նախագծի մշակման գործընթացում ներգրավված ինստիտուտները և անձիք
Նախագիծը մշակվել է ՀՀ վարչապետի աշխատակազմի սփյուռքի գործերի գլխավոր հանձնակատարի գրասենյակի կողմից:

6. Իրավական ակտի կիրարկման դեպքում ակնկալվող արդյունքը
Նախագծի ընդունման դեպքում ՀՀ վարչապետի աշխատակազմին կթույլատրվի մեկ անձից գնման ընթացակարգով Կազմակերպությունից գնել սպասարկման ծախսերը, ինչը հնարավարություն կտա պատշաճ իրականացնել Կենտրոնի տեխնիկական սպասարկման աշխատանքները և ապահովել դրանց իրականացման անընդհատությունը՝ հայրենադարձության գործընթացի ժամանակ առաջացած և հրատապ համարվող խնդիրներին օպերատիվ արձագանքելու, «մեկ պատուհանի սկզբունքով» աշխատելու ընթացքում:

7․ Տեղեկատվություն՝ նախագծի ընդունմամբ այլ իրավական ակտերի ընդունման անհրաժեշտության կամ բացակայության մասին
Նախագծի ընդունմամբ այլ իրավական ակտերում փոփոխություններ կամ լրացումներ կատարելու անհրաժեշտություն չի առաջանում:

8․ Տեղեկատվություն՝ լրացուցիչ ֆինանսական միջոցների անհրաժեշտության և պետական կամ տեղական ինքնակառավարման մարմնի բյուջեի եկամուտներում և ծախսերում սպասվելիք փոփոխությունների մասին
Նախագծի ընդունման կապակցությամբ Հայաստանի Հանրապետության պետական կամ տեղական ինքնակառավարման մարմինների բյուջեի ծախսերի և եկամուտների էական ավելացում կամ նվազեցում չի առաջանում:

9. Կապը ռազմավարական փաստաթղթերի հետ 
Նախագիծը համահունչ է Հայաստանի վերափոխման ռազմավարություն-2050 «Մեր ազգային արժեքները» բաժնի 5-րդ կետին, Կառավարության 2019-2023թթ. գործունեության միջոցառումների ծրագրի «Հայրենադարձության խթանում, հայրենադարձների ինտեգրում» 213-րդ կետին, Կառավարության 2021-2026 թթ. ծրագրի «Անվտանգություն և արտաքին քաղաքականություն» բաժնի 1.4-րդ կետին, ՀՀ ազգային անվտանգության ռազմավարության (2020թ.) «Հայստան-Սփյուռք. Համահայկականության ձևավորում» բաժնի 5.29-րդ կետին և «Հանրային բարեկեցության և ժողովրդագրական իրավիճակի բարելավում» բաժնի 7.35-րդ կետին: 

